
  Viðv. Uppskot til løgtingslóg um bygging av íbúðum í Sandavági til sinnisveik.
Í telduposti dagfestur 17. november 2010, er uppskot til løgtingslóg um bygging av íbúðum í Sandavági til sinnisveik, sent Kommunusamskipan Føroya til hoyringar. Hoyringsfreistin er 29. november 2010. Hoyringsfreistin  er síðani broytt til 30. november.
Fyriliggjandi uppskot er ætlað at koma í staðin fyri løgtingslóg nr. 23 frá 14 mai. 2008 um bygging av sambýli í Tórshavn til sinnisveik, sum gongur út við árslok 2010. Henda galdandi verklagslóg leggur upp til at byggja 16 íbúðir í tveimum byggistigum í Tórshavn. Í viðmerkingunum til løgtingslóg nr. 23 frá 2008 varð staðfest, at “tørvurin er størstur í Suðurstreymoy” og at málbólkurin fyri byggingina vóru tey, “sum í ártíggju hava búleikast á psykiatrisku deild”.

Í samband við at galdandi verklagslóg fer úr gildi, hevur landsstýriskvinnan almannamálum tikið avgerð um at flyta verkætlanina úr Tórshavn til Sandavágs. Málbólkurin er nú breikaður til at fevna um sinnisveik sum heild.  
Almmenar viðmerkingar
Kommunusamskipan Føroya tekur ikki støðu til, hvørt tað rætt at byggja eitt siðbundið sambýli ella serligar íbúðir til sinnisveik, og í øðrum lagi hevur felagið ikki nakra støðu til, hvar hesir bústaðir landafrøðiliga skulu liggja. Um teir til dømis skula hava tilknýti til psykiatriska depilin í Tórshavn ella til tvey sambýli í Sandavági. Slíkar avgerðir eiga sjálvsagt at byggja á faklig fyrilit, ítøkiligar tøvsmetingar og heildarætlanir fyri eitt øki.
Kommunusamskipan Føroya metir, at minstakravið til eitt løgtings lógaruppskot er, at tað byggir á fyrilitini nevnd omanfyri, og at tað eru sakligar og samanhangandi grundgevingar fyri ætlanunum í einum uppskoti. Fyriliggjandi uppskot uppfyllir einki av hesum krøvum.
Kommunsamskipan Føroya undrast yvir gongdina í málinum sum hon er lýst í viðmerkingunum. Fyrst er ætlanin at byggja íbúðir við tilknýti til psykiatriska depilin. Síðani verður ein broytt ætlan løgd fyri á landsstýrisfundi um byggja eitt siðbundin sambýli fyri íbúgvar á psykiatriska deplinum. Men við nærri umhugsni broytir landsstýriskvinnan aftur ætlanina, og uppskotið blívur nú at byggja íbúðir fyri sinnisveik sum heild, í Sandavági.
Høvuðsatvoldin til broytingina er sambært viðmerkingunum til uppskotið, at  Tórshavnar kommuna hevur sett krøv til innkoyringina til stykkið, ið byggjast skuldi á, og at hesi krøv høvdu seinkað byggingini munandi.  Kommunusamskipan Føroya metir hesa grundgeving verða ósakliga, ein óhjálpin roynd hjá Almannamálaráðnum at geva øðrum skylduna fyri at einki er hent á økinum, fyri ikki at siga, ein vána umbering fyri at broyta staðseting og innihald í ætlanina. Tað er ein sjálvsagdur rættur hjá kommununum at seta krøv til innkoyringar, tá størri almennir stovnar verða bygdir. Hesi krøv eiga ikki at verða atvoldin til tilvildarligar broytingar í eini verkætlan, og at verkætlanin verður flutt úr einari kommunu í aðra.
Tað er møguligt, at uppskotið byggir á eina væl umhugsaða heildarætlan fyri sosialpsykiatriska økið, men hetta sæst á ongan hátt aftur í uppskotinum. At landsstýriskvinnan, eftir  “nærri umhugsni” sum skrivað stendur, ella tí at ein kommuna setur krøv til innkoyringina, broytir innihald og staðseting av einum tilboði, er ikki ein haldgóð grundgeving. 

Lógaruppskotið tykist sum heild illa fyrireika og grundgevingarnar fyri at broyta ætlanirnar á økinum tykjast í besta lagi tilvildarligar, og Kommunusamskipan Føroya metir ikki, at uppskotið eigur ikki at verða lagt fram í verandi líki. 
At enda vil Kommunusamskipan Føroya enn einaferð mótmæla stuttu hoyringsfreistini, sum í hesum førum er minni enn tvær vikur. Hoyringin er ein grundaleggjandi partur av okkara fólkaræði, og tað kann ikki góðtakast, at ráðini fer aftaná fer ikki geva hoyringspørtunum nøktandi tíð at viðgera uppskotini.

